
Учурда талапка ылайык, кыргыз массалык маа-

лымат каражаттарынын бары башкаруунун жаңы ык-

масына өтүүгө муктаж жана анны үйрөнүш үчүн чет 

жактагы тажрыйбага таянышы керек. Тилекке каршы, 

ушул багытта жана аны менен кошо журналисттик 

тажрыйба (макала жазуу, изилдөө, интервью, анализ-

дөө ж.б.у.с.) топтоодо чет элдик Массалык Маалымат 

Каражаттары унутта калып жатканы өкүндүрөт.  

Кыргыз басма сөзү советтик жалпыга маалым-

доо каражаттарынан (ЖМК) кыртыш алып, анын 

ажырагыс бөлүгү катары өсүп өнүккөн. Дээрлик 70 

жыл бою гезиттер, радио менен телеканалдар комму-

нисттик идеологиянын камчысын чаап, туташ цензу-

рага алынып келген. Тоталитардык доордо эркин бас-

ма сөз тууралуу сөз да кылуу мүмкүн эмес эле. Ошон-

дуктан, кайсы республикада, кайсы тилде болбосун, 

Жалпыга Маалымдоо Каражаттары дээрлик баардык 

окуялар, адамдар тууралуу окшош жазып, окшош ча-

гылдыруучу. Адамдар болсо борбордук, республика-

лык, облустук жана райондук гезиттерге милдеттүү 

түрдө жазылып, маалымат тандоо укугу болгон эмес. 

Гезит беттери КПСС съездинин, же КПСС БКнын 

Пленумдарынын чечимдерин аткарабыз дегендей 

ураандарга шык алчу. Кала берсе жайлоодогу чабан 

да пленумдун чечимдерине “шыктануу” менен малын 

бакчу. Мына ушундай бир чети күлкү келээрлик фак-

тыларга негизделген журналисттик салт калыптанган.   

Өткөн кылымдын 90-жылдары советтик держава 

ыдырап, анын курамындагы республикалар эгемен-

дик алганы эркин сөз, эркин басма сөз да келди. Бул 

процесстен Кыргызстан да четте калган жок. Алгачкы 

эркин гезиттер, ал турсун телеканалдар пайда болду. 

Идеологиялык пафоско шыкалган, окшош жана 

жадатма сөз айкаштарынан баш тарткан кыргыз 

гезиттер жабыла элдик тилге өтүп, окумдуулугу эбе-

гейсиз артты. Эркин сын айтууга жол ачылып, кызмат 

адамдарын, дегеле бийликтерди каалашынча сындай 

башташты. Мамлекеттик казынадан жеп-ичкендерди 

ашкерелөө менен гезиттер эл ичинде кеңири кубат-

тоого ээ болду. Бул бир гана кыргыз эмес, мурдагы 

советтик республикаларга таандык көрүнүш болуп 

калганын изилдөөчүлөр жазып жатышат.  

Кыргызстанды глобалдык дүйнөнүн бир бөлүгү 

катары кароого болот. Жер шарынын кайсы бурчунда 

эмне окуя болуп, эмне өзгөрүү жүрсө, анын баары 

кадыресе биздин коомдун турмушуна, анын ичинде 

Жалпыга Маалымдоо Каражаттары таасир этүүдө. 

Бул өңүттөн алганда Кыргызстандын көп сандаган 

Жалпыга Маалымдоо Каражаттары өлкөбүздө иштеп 

жаткан саналуу эл аралык маалымат агенттиктери 

тутунган стандарттар жана эрежелер менен иштөөгө 

умтулуусу жакшы саамалык болуп калды. Кесип-

тештерибиздин алдыңкы тажрыйбага өтүп жатышы 

кубаттоого арзыйт. Анткени бул нукура атаандаш-

тыкка жол ачып, сапаттуу журналистиканын калыпта-

нышына өбөлгө түзөт. Демократия менен эркиндик – 

салыштырмалуу түшүнүктөр. Борбор Азиядагы коң-

шу өлкөлөргө салыштырмалуу Кыргызстан эркин 

жана демократиялуу өлкө катары таанылган.  

Катаал атаандаштык шартында кесипкөй журна-

листтерге талаптар да өстү. Мисалы, эгер мурда жур-

налисттер гезитчи, радиочу же телекабарчы катары 

бөлүнүп келишсе, эми алар мультимедиалык репор-

тер болууга аргасыз. Азыркы журналистти төмөн-

күдөй элестетсек болот: бир колунда диктофон, бир 

колунда калеми менен блокнот, ал эми ийининде–

видеокамера. Ал аз келгенсип брон жилет да кийип 

алышы мүмкүн, анткени, азыркы тынчы жок заманда, 

кудай анын жүзүн ары кылсын, кокус денесине ок 

жаңылбасын деген кеп. Мындан тышкары прессанын 

азыркы кызматкерлери радиодо сүйлөп, видео 

тартышы жана эң башкысы – сабаттуу жаза алышы 

керек. Көп тил билген журналисттин болсо баасы эсе-

леп артууда, андайлардын эл аралык компанияларга 

репортаж берип, жакшы калем акы табуу мүмкүн-

чүлүгү кең. 

Биздин гезиттер журналисттик этиканы, ал эми 

кабарчыларыбыз жоопкердик, адептик эрежелерди 

канчалык тутунарын 2010-жылдан кийинки эки ири 

изилдөө айкын көргөзүп турат. Бишкектеги “Маалы-

мат укугу борбору” менен жалпыга маалымдоо кара-

жаттарынын үстүнөн даттанууларды кароо Комис-

сиясынын демилгеси менен 2000-жылы Бишкекте 

жана аймактарда чыгып жаткан басылмалар изилден-

ген. Анын максаты: басма сөзгө коом тарабынан ише-

нимди жана сый-урматты сактоо, коомдук пикирди 

калыптандырууда Жалпыга Маалымдоо Каражатта-

рынын жоопкердигин арттыруу, материалдарда со-

циалдык толеранттуулук принциптеринин сакталы-

шына көз салуу, этнос жана регионаралык кастыкты 

козутууга, адамдын абийирине жана ар-намысына доо 

кетирүүгө жол бербөө жана журналисттердин адеп-

ыймандык жана кесиптик эрежелер чегинде иштөө-

сүнө көмөктөшүү. Биринчи изилдөөдө 2000-жылдагы 

парламенттик шайлоодо басылмалар партиялар 

менен саясатчылардын колундагы куралга айланганы, 

алар саясый атаандаштарын орду менен да, орунсуз да 

каралоо, алардын керт башына асылуу, мазактоо 

жагынан бири-биринен ашып түшкөнүбелгиленет. Ал 

мониторингде эрежелерге сыйбаган төмөнкүдөй кө-

рүнүштөр аталган: 

• кырдаалды козутуу 

• фактыларды бурмалоо 

• фактылар, ой-пикирлер жана жоромолдор 

бири-биринен ажыратылган эмес 

• адамдын жеке турмушуна сыпайы мамиле 

жасабоо  

• уруучулдук жана жердешчилик 

• жеке өчалуулар 

• балдарга байланышкан маселелерди чагыл-

дырууда калпыстыктар. 

  2000-2002-жылдары басылмаларда этикалык 

талаптарга жооп бербеген, зомбулукту даңазалаган, 

сөзгө жоопкерсиз мамилени көрсөткөн бир катар ми-

салдарды тизмектей кетели. «Ташбараң» аттуу баянда 

жергиликтүү жаш ууруну айылдаштары кантип сот-

суз жазалап, таш менен уруп өлтүргөнү майда-чүйдө-

сүнөн бери сүрөттөлүп жазылган. Таш бараңды салт 

катары сыпаттап, балдар, аялдар, карыялар үрөйү 

учуп карап турсада, канын агызып, сөөктөрүн сынды-

рып өлтүргөнүн толук чыгаруунун өзү журналисттик 

этикага сыйбаган, зомбулукту актаган көрүнүш деп 

эсептесе болот. Кыз Сайкал жөнүндө: “анын кыз эке-

нин ким билиптир”. Курманжан-датка жөнүндө: 

“Курманжан-датка бир байкуш “беспартийный” беча-

рага тийип, “любовь с первого взгляда” деп, эстен 

танып, бечара күйөөсүн чанып, башын аттап, Алым-

бекке токолдукка тиет. Эптеп Алымбек датканын ба-

шына чай кайнатып жүрүп, биринчи зайыбына айла-

нат”. “Дунган элинин уулубу же уурубу?” деген мака-

лада парламент депутаты тууралу баяндалат (этика-

лык эрежеге ылайык каармандардын аттары атайын 

кыскартылып берилди - С.Ж.): «Б. С. дунганчасынан 

жигиттигин таштап, аны урган Т-вди соттон сотко 

сүйрөдү”. Мында ЖЭК эрежелерин одоно бузуу орун 

алган – тактап айтканда, каармандын улутуна, 

абийирине жана ар-намысына асылат. “Жыртыктар-

дын формалары” аттуу сүрөттөр топтомунда балдар-

дын ооз-ээк, мурун, жаактарындагы жырыктарга 

чейин көрсөтүлгөн. “Эки жашар баланын табарсыгын 

врачтар байкабай алып салышкан”, “ошентип эки 

жылдан бери бул бала арткы тешигинен же заарасы, 

же заңы чыкканын билбей жашап жүрөт”. Бул сүрөт-

төөдөн кийин окурмандын абалын элестетип көрүңүз. 

Журналистикалык этиканын эн тъмън дэнгээлде 

экенинен кабар берип, мамлекеттин басма съз эркин-

дигине болгон мамилесинен кабар берип турат.  

Ал эми 2015-жылы жасалган изилдөөлөр 2000-

жылга салыштырмалуу оң жылыштарды көрсөткөн. 

Жалпыга Маалымдоо Каражаттары менен журналист-

тер материалдарды даярдоодо Жалпыга Маалымдоо 

Каражаттары байланышкан мыйзам талаптарын сак-

тоого жана журналисттин этикалык кодексин (ЖЭК) 

тутунууга умтулганы байкалган. Ошол изилдөөдөн 

бир катар көрүнүктүү мисалдарга орун бере кетели: 

“...өпкөсүн үзүп, көпкөнүн тешиктеринен чыгарып 

жатат», «Казактан катын алып, баш тырмашкан бажа-

лардын саясый ишмердүлүгүнө ичи чыккандар деле 

жокко эсе», “Премьер Т.С. менен вице-премьер Д.Н-

нын түбү каяк, калмакпы?” ж.б. [1]. Бул азганактай 

мисалдар эле кыргызстандык Жалпыга Маалымдоо 

Каражаттары каалаганын жазат жана айтат, ашынып 

кетти деген дооматтарда чындык бар экенин тастык-

тайт. Мындай шартта болгону 23 жободон турган 

журналисттин этикалык кодекси (ЖЭК) ар бир кабар-

чыга айкын жол көрсөткөн шам чырак боло алат.  

Мыкты кабарчы журналист болуу үчүн мыкты 

билим анан мыкты маалымат керек эмеспи. Мисалы, 

милициянын пресс-релизинде кылмыш жөнүндөгү 

негизги фактылар берилиши мүмкүн, мыкты кабарчы 

аны тереңирээк казышы мүмкүн. Алар окуя болгон 

жерге барып, майда-чүйдөсүнө чейин териштирип, 

кошуналар же күбөлөр менен аңгемелешет. Ошентип 

мыкты кабарчы чыгат эмеспи. Кабарчылардын эң 

орчундуусу да, опурталдуусу да журналисттик илик-

төө. Журналисттик иликтөөнүн түрлөрү: саясий; 

диний; экономикалык; коррупциялык; ар кандай 

чыр-чатактар [2]. Мисалы: экстремисттик уюмдун 

ишмердигин ашкерелөө; кызмат адамынын ичип-

жегенин таап чыгуу; коррупция системасынын бетин 

ачуу; Бүдөмүк бойдон калган чуулган окуяны изил-

дөө. Дүйнөлүк масштабдагы жаңжалдарды алсак. 

Мисалы: «Моникагейт» [3]. АКШнын мурдагы пре-

зиденти Билл Клинтондун Ак үйгө тажрыйба алганы 

барган Моника Левински менен интимдик жакынды-

гы. Бул окуя эмнеси менен маанилүү? Америка коому 

өз президентинин адеп-аклактык жана ыймандык 

жүрүм-турумуна күбө болду. Журналисттик иликтөө-

нүн натыйжасында Клинтон аз жерден кызматынан 

айрыла жаздаган эле. Же болбосо 2007-жылы Италия-

дагы футбол жаңжалы. Анда өз ара жең ичинен сүй-

лөшүп алуу оюндары ашкереленип, бир катар атактуу 

клубдар жазага тартылган. Клубдардын ээлери мил-

лиондогон чыгашага кириптер болуп, командалары 

ылдый ыргыган. Кыргызстанда “Кумтөр”, энергетика, 

депутаттардын атылышы жана жоголушу өңдүү чоң 

чатактарды айтсак болот.  

Дегеле журналистикалык иликтөөнү изилдени-

шине карай үч түргө бөлүп кароого болот [4]:  

1. Ачылбай турган иштер. Чуулгандуу өлүм, 

кылмышкер табылган жок, суроолор болсо кала 

берүүдө.  

2. Ачылган иштер, бирок баары бир анын артын-

да күмөн ойлор, шек саноолор калган. Кыргызстанда, 

мисалы, 1916-жылдагы Үркүн боюнча, Улуу Ата 

Мекендик согуш жана башка тарыхый окуялар туура-

луу мурдатан калыптанган пикирлерге макул болбо-

гон журналисттер бар. 

 3. Жашырылган кылмыштар. Мында журналист 

кылмышты ашкерелеп, күнөөкөрлөрдү таап чыгуу 

менен гана чектелбестен, анын маңызын ачуусу ке-

рек. Кайсы проблеманы иликтебесин, журналист тол-

тура булактар – окуяга тике же кыйыр катышы бар 

адамдар, документтер менен тыгыз иштөөсү керек 

болот, андан тышкары байкоо салып жүрүшү абзел. 

Булардын баары журналисттерден өзгөчө про-

фессионалдык сапаттарды, туруктуулукту, адилет-

түүлүктү жана ар тараптуу идиктөөнү талап кылаары 

шексиз. 

